ठुलो भएँ कि सानै छु ?

कथाको सारांस
एउटा सानो बाबू आफू निकै ठुलो भइसकेँ भन्ने ठान्छन् । उनी आफ्ना जुत्ताको तुना मजाले बाँध्न सक्छन् । तर, उनी सानै छन् ! घरमा रङ लगाइरहनु भएको बुबालाई सहयोग गर्न सक्दैनन् । उनी आफैँ खान सक्छन् । त्यसैले उनी आफूलाई ठुलो भइसकेको ठान्छन् । तर, कति साना छन् भने आमालाई खाना पकाउन सहयोग गर्न सक्दैनन् । वास्तवमा उनी ठुलो भइसकेका हुन् कि सानै छन् होला ?

" दिदी! म तपाईँको साइकल चलाउँछु ल ?" मैले दिदीलाई सोधेँ ।

"तिमी सानै छौ । अहिले नै साइकल चलाउन सक्दैनौ ।" दिदीले भन्नुभयो ।

दिदी, मेरो लागि तपाईँ कलधारो चलाइदिनुस् न ल?" मैले दिदीलाई सोधेँ ।

"अहँ सक्दिनँ।" दिदीले भन्नुभयो, "अब त तिमी ठुलो भइसक्यौ । त्यति त तिमी आफैँ गर्न सकिहाल्छौ नि ।"

"आमा, तरकारी काट्न म तपाईँलाई मदत गर्छु नि ल?" मैले आमालाई सोधेँ ।

"अहँ सक्दैनौ ।" आमाले भन्नुभयो, "तिमी अझै सानै छौ के । चक्कु चलाउन सक्ने भएकै छैनौ ।"

"आमा, मलाई खाना खुवाइदिनुस् न ल?" मैले आमालाई सोधेँ।

"अहँ सक्दिनँ ।" आमाले भन्नुभयो, "तिमी त ठुलो भइसक्यौ । अब त तिमी आफ्नो खाना आफैँ खान सक्छौ नि ।"

"बुबा! म तपाईँलाई भित्तामा रङ लगाउन मदत गर्छु ल ?" मैले बुबालाई सोधेँ ।

"अहँ सक्दैनौ ।" बुबाले भन्नुभयो, "अहिले तिमी सानै छौ ।"

"आमा, मलाई जुत्ता लगाउन सहयोग गर्नुस् न ल?" मैले आमालाई सोधेँ ।

"सक्दिनँ बाबै सक्दिनँ" आमाले भन्नुभयो," अब त तिमी ठुलो भइसक्यौ । आफ्नो जुत्ता आफैँ लगाउन सक्छौ नि ।"

म एकदमै अन्यौलमा परेँ । 'म ठुलो भएँ कि सानै छु !' म आफैँ सोच्न थालेँ ।

एक दिन, मैले खाटमुनि आमाको झुम्का भेटेँ ।

"म धेरै दिनदेखि यो झुम्का खोज्दै थिएँ ।" झुम्का हेर्दै आमाले खुसी भएर भन्नुभयो ।

"सानो बाबुले झुम्का भेटे ।" सबै जनाले खुसी हुँदै भने, "अब तिमी ठुलो भइसक्यौ ।"

'म ठुलो भएँ कि सानै छु?' म भने अझै दोधारमै छु ।
यो भख्खरै पढ्न सुरु गरेका बालबालिकाका लागि तयार पारिएको पहिलो तहको पहुंचयुक्त पुस्तक हो ।
ठुलो भएँ कि सानै छु ?

